
Директорот  на  европската  Конфедерација  на  синдикатите  за
образование, г-ѓа Сузан Флокен, придружувана од раководството
на СОНК, беше во посета на општинското основно училиште ”Браќа
Миладиновци” од Скопје, каде што имаше можност да поразговара
со директорот на училиштето, г-динот Тони Димов и со членовите
на синдикалната организација на СОНК од оваа установа.

Од  страна  на  директорот  бевме  информирани  за  работата  на
училиштето кое е единствено во градот Скопје, што успешно
работи  со  две  наставни  програми,  националната  програма  и
меѓународната IB програма. Тој ни посочи за потешкотиите во
нивното  работење  и  реализација  на  законските  обврски,  но
воедно и искажа позитивни ставови во однос на ангажираноста и
високиот професионализам на вработените во тоа училиште, што
резултира со одлични резултати кај учениците. Тој, исто така,
го  подржува  ангажирањето  на  СОНК  за   подобрување  на
социјалниот  статус  на  вработените,  особено  за  неговото
училиште, при што побара помош и подршка од СОНК за изнаоѓање
на законско решение за наградување на вработените кои работат
по споменатите две програми.



Претседателот на синдикалната организација на СОНК, г-ѓа Анета
Велкоска,  во  кратки  црти  ни  ја  опиша  работата  во  оваа
синдикална организација, партнерскиот однос со директорот на
училиштето, активното учество во Регионалниот одбор на СОНК,
како и за статутарното право на секој од членовите, преку
синдикалната  организација,  да  може  да  даде  придонес  во
севкупното работење на СОНК. Во дискусијата, од страна на
повеќе членови на синдикалната организација, беше кажано дека
се задоволни од работењето на нивната организација, но побараа
поголемо ангажирање од сите оние коишто имаат законска можност
да  придонесат  за  подобрување  на  платите  во  образованието,
подобрување  на  условите  за  работа,  како  и  подобрување  на
законските решенија во основното образование.

Г-ѓата  Сузан  Флокен  беше  воодушевена  од  работењето  на
училиштето и од посветеноста на сите вработени, а особено на
наставниците за реализација на наставните програми.  Таа се



согласи дека просветните работници во Македонија заслужуваат
многу  повеќе  во  однос  на  личните  доходи,  вложување  во
инфраструктурата  во  училиштата,  наставните  средства  и
помагала,  едукација  на  наставниците,  а  особено  за  вакви
училишта кои што реализираат две наставни програми.

 

СОНК ќе земе активно учество
на најавениот протест на КСС
Самостојниот  синдикат  за  образование,  наука  и  култура  на
Република Македонија – СОНК, како грански синдикат и член на
Конфедерацијата на слободни синдикати на Македонија –  КСС, на
15.04.2021  година  ќе  земе  активно  учество  на  социјалниот
протест во организација на КСС. СОНК ги поддржува барањата на
најголемиот синдикат во јавниот сектор и смета дека заради
немање слух на надлежните, односно на социјалните партнери на
сите нивоа, заштитата на сопствените интереси, во согласност
со законите и колективните договори, мора да ги бара преку
искажување  на  јавно  незадоволство,  односно  преку
предупредувачки  протест.

Имено,  повеќе  од  две  години  на  нашата  Конфедерација  и  е
одземена  законската  можност  да  учествува  во  креирање  на
економската политика во државата, од причина што- некој така
сака. Две години документите за репрезентативност на КСС седат
во некоја фиока во Министерството за труд и социјална политика
и се прави класична опструкција врз синдикалното делување на
највисоко  ниво.  Штетата  направена  врз  гранските  синдикати,
здружени во КСС е огромна и непроценлива.

И како ова да не е доволно, па се посегна по раководството на

синдикатот. Бројни се примерите на раскинување на договори за
работа (бркање од работа) од страна на работодавачите врз
синдикалните  лидери  на  сите  нивоа.  Најпрво  се  отпочна  со
бркање од работа на претседателот на конфедерацијата, а потоа
и на претседатели на грански синдикати при КСС, претседатели
на синдикални организации, активни членови……  Дел од нив се
деградирани со преместување од постоечките работни места на
пониски работни места, за повеќе нивоа,  други се  преместени
на  работни  места  оддалечени  и  повеќе  од  100  километри  од
местото на живеење, а некои пак деградирани со намалување на
работни задачи  и т.н.

Сето  ова  се  прави  со  цел  да  се  спречи  синдикалното
организирање и дејствување на КСС и гранските синдикати во
неа, неводејќи сметка дека пред сe, со ваквите постапки, се
гази  врз  достоинството  на  човекот,  се  уништуваат  цели
семејства, се прекршуваат повеќе закони и колективни договори,
меѓународни конвенции…… Дали со ваквиот жесток притисок врз
синдикатите и синдикалните лидери и активисти се прави обид да
се задуши синдикализмот во државата? Дали се прави обид во
државата  да  има  место  само  за  “подобни”  синдикати  и
“невладини”  организации?  Дали  со  ваквиот  однос  на
 “социјалните” партнери спрема КСС и гранските синдикати во
КСС некој мисли дека ќе го замолчат КСС и повеќе нема да бара
почитување на Законот за минимална плата и усогласување на
колективните договори во согласност со споменатиот закон? Дека
повеќе нема да бара 100% исплата на плата заради боледување
или изолација од Ковид -19? Дека нема кој да бара зголемување
на платите и излез од длабока сиромаштија и борба за гола
егзистенција?  Дали  се  смета  дека  притисоците  врз
инспекторатите и судиите да носат записници и одлуки по мерка
на работодавачите ќе го обесхрабри и скрши КСС?



Секој  што  мисли  дека  со  притисоци,  бркање  од  работа,
спречување на синдикалното организирање и дејствување ќе ја
спречи борбата за остварување на работничките права, многу се
излажал. КСС е премногу голем и силен и може да се одбрани од
секакви напади.

Слоганот на протестот гласи „ДОСТА Е …… ПРЕТЕРАВТЕ“.

И навистина е доста. Вака, со вакви „демократски” методи не се
оди  во  Европа.  Меѓународната  заедница  будно  ги  следи
демократските  процеси  во  државата,  како  и  меѓународните
синдикални пријатели, европската и светската конфедерација на
синдикати.  Меѓународната  организација  на  трудот  подготвува
тужба  против  Владата  на  Република  Македонија.  Навистина  е
ДОСТА, велат работниците, но и младината што секојдневно ја
напушта татковината, разочарана од системот.

СОНК  ги  повикува  своите  членови  да  излезат  на  закажаниот
протест и со своето присуство да дадат поддршка на заедничката
синдикална борба  за остварување на своите права и подобро
утре.



ПОЧНА  ОДДРЖУВАЊЕТО  НА
ЕДУКАТИВНИТЕ СЕМИНАРИ ВО СОНК

СЕ ПОТВРДИ ГОЛЕМАТА ПОТРЕБА ОД СИНДИКАЛНА
ЕДУКАЦИЈА
Првите  едукативни  семинари,  кои  беа  најавени  на  VI  –  от
Конгрес на СОНК во програмските определби и со конкретизирана
Програма, усвоена од Советот на СОНК, се оддржаа минатиот
викенд во два регионални одбори на СОНК – Делчево и Кочани.

Заедничка карактеристика на одржаните семинари во споменатите
региони , е неподеленото мислење на членовите на овие наши
региони,  а  тоа  всушност  се  претседателите  на  синдикалните
организации на СОНК од општините кои ги опфаќаат овие региони,
дека била сосема оправдана потребата од синдикална едукација.

На  семинарите,  на  кои  во  првиот  дел  беше  направена
презентација на три области кои, по наша оценка се сметаа за
најпотребни во едукативниот процес и тоа : ,, Синдикатот –
нужна потреба или наметната обврска за работниците” ; ,,Правна
регулатива  на  Синдикатот”  и  ,,  Стратешки  цели  на  СОНК  за
наредниот  петгодишен  период“,  а  во  попладневниот  дел  од
семинарот,  заедничка  дискусија  по  темите  и  сите  актуелни
прашања во СОНК. Без исклучок од сите присутни беше искажано
задоволство  од  ваквиот  начин  на  одржување  на  едукативните
семинари.

Во повеќето дискусии од двата региони, преовлада мислењето
дека  во  трите  теми  содржински  се  опфатени  најзначајните
прашања кои се од интерес на членството на СОНК, со јасно
потенцирање  дека,  за  поголем  дел  од  присутните  немале

сознанија  или  имале  половични  познавања  за  тие  прашања.
Преовлада заклучокот дека,поради евидентните празнини во делот
на синдикалните познавања, често пати, особено во значаен дел
во синдикалните организации правени се погрешни проценки, а
некогаш се носени и заклучоци за одредени активности на СОНК.

Во воведното излагање по темите, беше отворено зборувано и за
позитивните страни, но и за слабостите со кои СОНК е соочен во
овој  момент,  а  се  со  цел  првите  (  позитивните  ),  да  се
оддржуваат и  постојано да се зголемуваат, додека согледаните
слабости  постепено,  но  и  што  е  можно  побрзо,  да  бидат
надминати.

На  крајот  од  двата  споменати  едукативни  семинари  беше
договорено, во што пократок период, со предходно направена
подготовка  и  во  целосна  координација  со  раководството  на
регионот, семинарите да бидат одржани и во сите синдикални
организации на СОНК. За таа намена, од страна на раководството
на  СОНК  се  изготви  Прирачник,  како  основен  материјал  за
оддржување  на  семинарите.

На 5-02-2016 година во попладневните часови, раководството на
СОНК и  претседателот на Регионалниот одбор на СОНК – Делчево,



имаа работна средба со градоначалниците на општина Делчево и
на  општина  Македонска  Каменица,  на  која  стана  збор  за
социјалното партнерство помеѓу надлежните на овие две локални
единици и регионалниот одбор на СОНК, во решавање на сите
прашања кои се од надлежност на двата социјални партнери.

Како краен заклучок, со сигурност може да се констатира дека
одржаните едукативни семинари во регионите Делчево и Кочани,
беа  успешно  оддржани  и  истите  ќе  имаат  голем  придонес  во
поквалитетно  функционирање  на  синдикалните  организации  и
споменатите регионални одбори на СОНК.

ЈАНУАРСКИТЕ  ПЛАТИ  ВО
ОБРАЗОВАНИЕТО ПОВИСОКИ ЗА 10%
Министерството  за  образование  и  наука  –  МОН  на  денешната
работна средба со претставници на Самостојниот синдикат за
образование, наука и култура на Република Македонија – СОНК,
излегоа со предлог за зголемување на платите на вработените во
основното,  средното  и  високото  образование  за  10%,
отпочнувајќи од јануарската плата 2020 година. Всушност, тоа
беше  и  барањето  на  СОНК,  зголемувањето  на  платите  во
образованието да отпочне со јануарската плата, што по долги и
тешки преговори и под притисок за организирање на Генерален
штрајк, МОН го прифати ова барање. Со 10-те проценти се доби
приближно процентот којшто го бараше СОНК за зголемување на
платите во однос на минималната плата на национално ниво, што
изнесува  околу  25%,  а  со  ова  последно  зголемување  од  10%
платите во образованието кумулативно се зголемени околу 22%.

На оваа работна средба договорено е во наредниот период да се
отпочнат конструктивни преговори во врска со исплата на регрес

http://sonk.org.mk/%d1%98%d0%b0%d0%bd%d1%83%d0%b0%d1%80%d1%81%d0%ba%d0%b8%d1%82%d0%b5-%d0%bf%d0%bb%d0%b0%d1%82%d0%b8-%d0%b2%d0%be-%d0%be%d0%b1%d1%80%d0%b0%d0%b7%d0%be%d0%b2%d0%b0%d0%bd%d0%b8%d0%b5%d1%82%d0%be-%d0%bf/


за годишен одмор, исплата на реални трошоци за превоз, исплата
на прекувремени часови од работа, реална исплата на работа во
паралелки со комбинирана настава и други прашања коишто ќе се
регулираат со измени и дополнувања на колективни договори за
основно и средно образование. Исто така, договорено е што
поскоро  да  се  сретнат  работните  групи  на  МОН  и  СОНК  за
усогласување на Колективниот договор за високо образование и
наука, којшто во работна верзија е изработен од страна на
СОНК.

ОФИЦИЈАЛИЗИРАЊЕ  НА
ДЕЦЕНИСКАТА СОРАБОТКА

ПОТПИШАН МЕМОРАНДУМ ЗА СОРАБОТКА ПОМЕЃУ
СОНК  И  СИНДИКАТОТ  ЗА  ОБРАЗОВАНИЕ  ОД
РЕПУБЛИКА АЛБАНИЈА – SPASH
На  21-09-2017  година,  во  работна  посета  на  СОНК,  беше
пречекана трочлена делегација од синдикатот за образование од
Република Албанија- SPASH, предводена од претседателот Неврус
Каптели.

Целта на посетата беше официјализирање  на повеќе децениското
пријателство и соработка помеѓу СОНК и SPASH и потпишување на
Меморандум,  со  кој  што  двата  Синдикати  се   согласни  да
воспостават поблиска меѓусебна соработка по сите прашања кои
се во нивна надлежност.

Особено  ќе  се  интензивира  размената  на  информации  за
состојбите  во  образованието  во  сопствените  држави  и  за
активностите  на  синдикатите  за  подобрување  на  системот  на

http://sonk.org.mk/%d0%be%d1%84%d0%b8%d1%86%d0%b8%d1%98%d0%b0%d0%bb%d0%b8%d0%b7%d0%b8%d1%80%d0%b0%d1%9a%d0%b5-%d0%bd%d0%b0-%d0%b4%d0%b5%d1%86%d0%b5%d0%bd%d0%b8%d1%81%d0%ba%d0%b0%d1%82%d0%b0-%d1%81%d0%be%d1%80%d0%b0/
http://sonk.org.mk/%d0%be%d1%84%d0%b8%d1%86%d0%b8%d1%98%d0%b0%d0%bb%d0%b8%d0%b7%d0%b8%d1%80%d0%b0%d1%9a%d0%b5-%d0%bd%d0%b0-%d0%b4%d0%b5%d1%86%d0%b5%d0%bd%d0%b8%d1%81%d0%ba%d0%b0%d1%82%d0%b0-%d1%81%d0%be%d1%80%d0%b0/


образование во интерес на своите членови. Исто така, двата
Синдикати се обврзуваат да си даваат подршка за позначајни
активности  кои  ќе  ги  покренуваат  пред  надлежните  државни
органи,  воспоставување  контакти  помеѓу  раководствата  на
синдикалните  организации  од  училиштата  до  највисоките
раководства на Синдикатите, како и соработка на други прашања,
кои се во рамките на нивните надлежности, секогаш поаѓајќи со
целосно почитување и респектирање помеѓу себе.

Гостите од SPASH, во рамките на својата дводневна посета на
СОНК беа во работна посета на неколку синдикални организации
на СОНК како што се Нико Нестор и Ибрахим Темо во Струга, Сами
Фрашери  во  Куманово,  на  кој  што  поблиску  се  запознаа  со
нивната работата. Исто така, остварија средби и со директорите
на трите училишта како и со локалната самоуправа на Струга, на
кои се разговараше за прашања кои се во нивна надлежност а се
од сверата на дејностите што ги покрива СОНК и се од особена
важност за нашите членови.



Гостите од SPASH имаа работна средба и со дел од раководството
на СОНК (претседатели и секретари на Регионални одбори), со
кој  што  разменија  повеќе  искуства  околу  организациската
поставеност на двата Синдикати, проблеми со кои се соочени
нивните членови и начини на решавање, социјалниот статус на
вработените во образованието на сите нивоа, образовни системи
 во сопствените држави и други прашања за кои имаат надлежност
синдикатите.

Заедничка констатација беше дека двата Синдикати имаат многу
слични или исти проблеми во рамките на своето работење и дека
со  интензивирање  на  соработката  врз  основа  на  потпишаниот
Меморандум, успесите ќе бидат многу по забележани, а со тоа и
придобивките на членовите на Синдикатите уште по големи.



Учесниците од СОНК успешно ја
завршија обуката за наставник
– едукатор
Во рамки на проектот „Oдржување на благосостојбата на младите
наставници во училиште” („Sustaining Young Teachers’ Wellbeing
at  School”  –  YouWell),  2022-1-BG01-KA220-SCH-000085901,  во
периодот  од  7  до  11  јули  2023  година,  во  Софија,  15-те
наставници кои беа избрани од Македонија, Бугарија и Словенија
за имплементација на овој проект,  успешно ја завршија обуката
за наставник – едукатор.

Обуката  “Mentoring  through  coaching”  беше   реализирана  од
страна на тимoт на организациите: National Management School
од Бугарија и New Mindset Coaching & Training од Белгија. 
Истата имаше за цел следење и поддршка на наставници кои се
нови во професијата во овие земји, односно поддршка на свои
колеги кои се на почеток на својата кариера како наставници, а
практичната реализација на стекнатите знаења од обуката ќе
започне од месец октомври 2023 година.

Програмата имаше за цел да создаде поддршка и мотивација за
подобра  меѓусебна  соработка  и  развој  на  вештини  кои  се
потребни за следните чекори.

http://sonk.org.mk/%d1%83%d1%87%d0%b5%d1%81%d0%bd%d0%b8%d1%86%d0%b8%d1%82%d0%b5-%d0%be%d0%b4-%d1%81%d0%be%d0%bd%d0%ba-%d1%83%d1%81%d0%bf%d0%b5%d1%88%d0%bd%d0%be-%d1%98%d0%b0-%d0%b7%d0%b0%d0%b2%d1%80%d1%88%d0%b8%d1%98/
http://sonk.org.mk/%d1%83%d1%87%d0%b5%d1%81%d0%bd%d0%b8%d1%86%d0%b8%d1%82%d0%b5-%d0%be%d0%b4-%d1%81%d0%be%d0%bd%d0%ba-%d1%83%d1%81%d0%bf%d0%b5%d1%88%d0%bd%d0%be-%d1%98%d0%b0-%d0%b7%d0%b0%d0%b2%d1%80%d1%88%d0%b8%d1%98/
http://sonk.org.mk/%d1%83%d1%87%d0%b5%d1%81%d0%bd%d0%b8%d1%86%d0%b8%d1%82%d0%b5-%d0%be%d0%b4-%d1%81%d0%be%d0%bd%d0%ba-%d1%83%d1%81%d0%bf%d0%b5%d1%88%d0%bd%d0%be-%d1%98%d0%b0-%d0%b7%d0%b0%d0%b2%d1%80%d1%88%d0%b8%d1%98/


Во  овие  5  дена,  во  просториите  на  Social  Innovators  во
Бугарија, учесниците го започнаа своето патување и мотивирано
се впуштија во откривање и учење, каде главниот фокус беше
ставен  на  развивање  суштински  вештини  за  „обучување“  кои
излегуваат  надвор  од  училницата  –  вештини  за  живот!  Овие
вештини  за  „обучување“  ќе  ги  поттикнат  сите  учесници  во
програмата да станат уште подобри комуникатори, слушатели и
решавачи на проблеми, што е основа за личен и професионален
развој. Преку примена на иновативниот формат “Clarity Check-in
Series” беше воведена техниката на емпатија и разбирање меѓу
наставниците  –  едукатори,  а  преку  креативните  картички  за
проектот DiArc се поттикнуваа креативноста и имагинацијата,
овозможувајќи  им  на  учесниците  да  размислуваат  “надвор  од
кутијата” и да истражуваат нови перспективи. Игрите со LEGO се
покажаа како неочекувана алатка за помагање на обучуваните
наставници – едукатори да ги идентификуваат своите цели и да
се замислат себеси како ефикасни наставници – едукатори. На
општо задоволство на сите, се изгради една заедница на високо-
мотивирани  наставници  –  едукатори,  подготвени  да  остават
трајно влијание во образовниот процес.



Патувањето  продолжува  од  месец  октомври,  кога  овие  15
наставници – едукатори ќе започнат со работа во своите земји,
со  своите  колеги  и  ќе  продолжат  на  оваа  нова  патека  на
менторство која се открива пред нив.

ЗДРАВА  И  БЕЗБЕДНА  РАБОТНА
СРЕДИНА  –  ПРЕДУСЛОВ  ЗА
КВАЛИТЕТНА  И  ПРОДУКТИВНА
РАБОТА
СОНК и МЗЗПР ги презентираа резултатите од истражувањето за
безбедноста на работните места во градинките, образованието,
науката и културата

Самостојниот  синдикат  за  образование,  наука  и  култура  на
Република  Македонија  –  СОНК  во  соработка  со  Македонското
здружение  за  заштита  при  работа  –  МЗЗПР  го  реализираат
проектот “Безбедност и здравје при работа во дејностите на
образование и наука”.

http://sonk.org.mk/%d0%b7%d0%b4%d1%80%d0%b0%d0%b2%d0%b0-%d0%b8-%d0%b1%d0%b5%d0%b7%d0%b1%d0%b5%d0%b4%d0%bd%d0%b0-%d1%80%d0%b0%d0%b1%d0%be%d1%82%d0%bd%d0%b0-%d1%81%d1%80%d0%b5%d0%b4%d0%b8%d0%bd%d0%b0-%d0%bf%d1%80%d0%b5/

Со активностите од овој проект ќе се утврди општата состојба,
недостатоците и моменталните слабости во врска со примената на
безбедност и здравје при работа (БЗР) на национално ниво, во
сите дејности што ги покрива СОНК.

По добиените крајни резултати од извршените активности ќе се
преземат мерки за ефективно спроведување на БЗР процедурите во
пракса.

Целта на овој проект е да се создаде една општа култура и
познавање од областа на БЗР преку креирање на функционален
систем за целокупниот кадар вработен во дејностите од детска
заштита, образование, наука и култура.

Придобивка  од  реализацијата  на  овој  проект  ќе  имаат  сите
засегнати  страни,  особено  вработените  во  установите  од
детската заштита, образованието, науката и културата, како и
синдикатите, работодавачите и надлежните министерства.



Во рамките на овој проект, се одржа јавна дебата на 23.12.2022
година, на која учесници беа дел од нашите членови, а се
презентираа резултатите од истражувањето кое беше спроведено
во период од 7 до 13 ноември 2022 година. Истражувањето беше
по  пат  на  анонимен,  двојазичен  прашалник,  испратен  до
членовите  на  СОНК  од  сите  20  региони.  На  дебатата  се
анализираа  одговорите  на  преку  1200  испитаници  и  се
дискутираше за проблемите и потешкотиите со кои се соочуваат
вработените во установите од дејностите што ги покрива СОНК.
Јавната дебата беше оценета како конструктивна и со својата
тема  проникна  до  сите  присутни,  од  каде  произлегоа  идеи,
сугестии, предлози и препораки до сите релевантни чинители,
како да се надминат одредени ситуации, а се со цел подобрување
на функционалноста на имплементацијата на БЗР во образовниот и
научниот сектор.



 

СОНК  ВО  ЗАВРШНА  ФАЗА  ОД
ПОДГОТОВКИТЕ  ЗА  СОЦИЈАЛНИОТ
ПРОТЕСТ
Во организација на Конфедерацијата на слободни синдикати на
Македонија (КСС), раководството на СОНК влегува во завршна
фаза на подготовките за најавениот социјален протест, што ќе
се одржи на 17 јануари 2018 година во 5 минути до 12 часот,
пред Владата на Република Македонија.

На овој протест активно учество ќе земат 11 грански синдикати
кои се здружени во  КСС, кои на 21  Декември  2017 година 
донесоа  Одлука  со  која  јавно  ќе  го  изразат  своето
незадоволство  за  односот  на  актуелната  власт  кон
репрезентативните  синдикати,  неможноста  преку  социјален
дијалог да ги остварат своите социјални барања, како и да го

http://sonk.org.mk/%d1%81%d0%be%d0%bd%d0%ba-%d0%b2%d0%be-%d0%b7%d0%b0%d0%b2%d1%80%d1%88%d0%bd%d0%b0-%d1%84%d0%b0%d0%b7%d0%b0-%d0%be%d0%b4-%d0%bf%d0%be%d0%b4%d0%b3%d0%be%d1%82%d0%be%d0%b2%d0%ba%d0%b8%d1%82%d0%b5-%d0%b7/

искажат  својот  револт  за  сé  пожестокиот  притисок  на
раководните  лица  во  јавните  установи  врз  синдикалните
активисти. Ваквите состојби во дејностите што ги покриваат
гранските  синдикати  во  КСС,  а  секако  и  во  СОНК,  на
раководствата  и  на   членовите  на  синдикатите  им  даваат  и
погоем поттик и енергија за изразување на своето незадоволство
преку протест, а особено по молкот и игнорантскиот однос на
власта,  која  и  покрај  уредно  доставена  документација  за
протестот,  сеуште  не  најде  за  потреба  да  разговара  со
раководството на КСС за проблемите на работниците во јавниот
сектор и нивните барања.

Раководството  на  СОНК  очекува  во  последната  недела  до
одржување на протестот од страна на власта на сите нивоа, да
се направи обид за спречување на членовите на нашиот синдикат
да излезат на мирен протест. Ова ќе го сметаме за директно
мешање  во  работата  на  синдикатите,  што  е  со  Устав
загарантирано  право  и  за  таквите  постапки  законодавецот
предвидел  и  казна  затвор  до  3  години.  Сакаме  навреме  да
предупредиме и да укажеме дека секој оној кој ќе се обиде на
било каков начин  да го спречи социјалниот протест ќе биде
соочен со правна постапка против него. Воедно, го охрабруваме
нашето  членство   да  пријавува  и  доставува  информација  и
документација доколку има обид за дејствија од страна на лица
или претставници на институции, со кои се попречува правото на
протест. Исто така, сакаме да ги предупредиме и директорите и
раководните лица на установите ( градинки, училишта, културни
установи, високообразовни и научни установи) да не планираат
активности како што се совети, семинари итн., во периодот кога
е закажан Јавниот Протест. Со оглед дека протестот е закажан 
повеќе од две недели и таквите постапки на директорите ќе ги
сметаме за обид на спречување за одржување на Јавниот Протест
што е казниво според Кривичниот законик на Р. Македонија.



ОДРЖАН VII-от КОНГРЕС НА СОНК
ЈАКИМ НЕДЕЛКОВ – РЕИЗБРАН ЗА ПРЕТСЕДАТЕЛ НА СОНК

Во текот на вчерашниот ден, 13.10.2021 година, во исклучително
пријатна и работна атмосфера се одржа VII-от Конгрес на СОНК.

На  Конгресот,  согласно  Одлуката  за  бројот  и  составот  на
делегати, од вкупно 119 беа присутни 115 делегати од сите
дејности  што  ги  застапува  СОНК.  Секако,  на  Конгресот
присуствуваа делегации од социјалните партнери и соработници
на СОНК, како и делегации од земјите од странство поточно
синдикати  од  образование,  со  кои  нашиот  синдикат  има
долгогодишна  синдикална  соработка.

Согласно Дневниот ред, Делегатите на VII-от Конгрес едногласно
ги усвоија следните документи:                               
                                                             

        -Извештај за работата на СОНК во мандатен период од
декември 2015 до октомври 2021 година;                       
                                                             

            -Програма за работа на СОНК за мандатен период
октомври 2021 – октомври 2026 година;                         
                                                             

                        -Статут на СОНК;                     
                                                             
          -Резолуција  за  усогласување  на  платите  на
вработените  во  детските  градинки,  основното  и  средното
образование со Законот за минимална плата;                  -
Резолуција  за  заштита  на  претседателите  на  синдикалните
организации на СОНК; -Резолуција за исплата на целосна плата
на  заболени  и   во  изолација  од  пандемијa;  -Резолуција  за
почитување на Законот за работни односи во делот на примена на
гранските (посебните) колективни договори.

http://sonk.org.mk/%d0%be%d0%b4%d1%80%d0%b6%d0%b0%d0%bd-vii-%d0%be%d1%82-%d0%ba%d0%be%d0%bd%d0%b3%d1%80%d0%b5%d1%81-%d0%bd%d0%b0-%d1%81%d0%be%d0%bd%d0%ba/


По усвојување на документите, Делегатите на VII-от Конгрес  го
реизбраа Јаким Неделков за претседател на СОНК и му дадоа
доверба да го води СОНК во наредните 5 години.

 

 

 

 

 

 

 

 

 

 



СОНК  НА  СИТЕ  НАСТАВНИЦИ  И
УЧЕНИЦИ ИМ ПОСАКУВА СРЕЌНА И
УСПЕШНА  УЧИЛИШНА  2023/2024
ГОДИНА

http://sonk.org.mk/%d1%81%d0%be%d0%bd%d0%ba-%d0%bd%d0%b0-%d1%81%d0%b8%d1%82%d0%b5-%d0%bd%d0%b0%d1%81%d1%82%d0%b0%d0%b2%d0%bd%d0%b8%d1%86%d0%b8-%d0%b8-%d1%83%d1%87%d0%b5%d0%bd%d0%b8%d1%86%d0%b8-%d0%b8%d0%bc-%d0%bf%d0%be/
http://sonk.org.mk/%d1%81%d0%be%d0%bd%d0%ba-%d0%bd%d0%b0-%d1%81%d0%b8%d1%82%d0%b5-%d0%bd%d0%b0%d1%81%d1%82%d0%b0%d0%b2%d0%bd%d0%b8%d1%86%d0%b8-%d0%b8-%d1%83%d1%87%d0%b5%d0%bd%d0%b8%d1%86%d0%b8-%d0%b8%d0%bc-%d0%bf%d0%be/
http://sonk.org.mk/%d1%81%d0%be%d0%bd%d0%ba-%d0%bd%d0%b0-%d1%81%d0%b8%d1%82%d0%b5-%d0%bd%d0%b0%d1%81%d1%82%d0%b0%d0%b2%d0%bd%d0%b8%d1%86%d0%b8-%d0%b8-%d1%83%d1%87%d0%b5%d0%bd%d0%b8%d1%86%d0%b8-%d0%b8%d0%bc-%d0%bf%d0%be/
http://sonk.org.mk/%d1%81%d0%be%d0%bd%d0%ba-%d0%bd%d0%b0-%d1%81%d0%b8%d1%82%d0%b5-%d0%bd%d0%b0%d1%81%d1%82%d0%b0%d0%b2%d0%bd%d0%b8%d1%86%d0%b8-%d0%b8-%d1%83%d1%87%d0%b5%d0%bd%d0%b8%d1%86%d0%b8-%d0%b8%d0%bc-%d0%bf%d0%be/

